
Á gjörgæsludeildum Landspítala í Fossvogi og á Hringbraut dvelja sjúklingar sem þarfnast 
sérhæfðrar gjörgæslumeðferðar og stöðugs eftirlits í lengri eða skemmri tíma vegna 
alvarlegra veikinda og slysa. Deildirnar þjóna öllu landinu, bæði börnum og fullorðnum. 

Heimsóknir
Heimsóknir eru frjálsar og fara eftir óskum og þörfum sjúklinga og aðstandenda, í samráði 
við hjúkrunarfræðinga. Börn eru velkomin en ráðlagt er að ræða við hjúkrunarfræðinga 
um heimsóknir ungra barna á deildina. Þau geta þurft sérstakan undirbúning. 

Gjörgæsludeildir eru aðgangsstýrðar. Gestir eru því beðnir um að nota dyrasíma við inngang 
og bíða eftir boði um að koma inn. Það er gert til að valda öðrum sjúklingum ekki ónæði. Það 
fer eftir aðstæðum hverju sinni hversu margir geta verið í heimsókn í einu. Mælst er til að ekki 
séu fleiri en tveir aðstandendur hjá hverjum sjúklingi í einu, af tillits semi við aðra. Heimsóknar­
gestir eru beðnir um að taka hljóðið af símanum sínum á meðan þeir eru í heimsókn. 

Aðstandendur eru stundum beðnir um að fara fram í aðstandendaherbergi á meðan verið 
er að sinna sjúklingum á deildinni.

Tímasetning heimsókna
Á morgnanna, klukkan 08:00­11:15, er mikið um að vera á 
deild inni við aðhlynningu, þjálfun og rannsóknir. Á meðan geta 
aðstandendur þurft að bíða frammi. Best er að aðstandendur 
bíði með heimsóknir þar til þessum önnum lýkur.  

Hreinlæti
Allir þurfa að hreinsa hendur vandlega áður en gengið er inn til sjúklinga á gjörgæsludeild 
til að draga úr hættu á útbreiðslu smitsjúkdóma. Sprittbrúsar eru staðsettir við innganginn, 
víðs vegar um deildina og á aðstandendaherbergi. Ef aðstandendur eru með einkenni 
kvefs, flensu, magapestar eða annarra smitsjúkdóma getur þurft að fresta heimsókn til 
að verja sjúklinga. Sjúklingar á gjörgæslu eru mjög viðkvæmir fyrir slíkum pestum og 
þola þær verr en aðrir. Vinsamlegast hafið samráð við hjúkrunarfræðinga deildarinnar ef 
þannig stendur á og ef upp koma spurningar varðandi þetta. 

Aðstaða og stuðningur fyrir aðstandendur
Framan við gjörgæsludeildir Landspítala eru herbergi fyrir aðstandendur sjúklinga sem dvelja 
á deildinni. Þar er aðstaða til að hvíla sig og nærast. Sömu herbergi eru notuð til að halda 
fjölskyldufundi vegna sjúklinga. Á meðan geta aðrir aðstandendur nýtt sér aðstöðu í opnum 
rýmum utan deildar. Kaffihús eru einnig við matsali bæði í Fossvogi og á Hringbraut. 

Hægt er að bóka gistingu fyrir aðstandendur á sjúkrahóteli Landspítala í samráði við 
starfsfólk, ef þörf er á.

Starfsfólk gjörgæsludeilda Landspítala er ávallt tilbúið að ræða við aðstandendur, veita þeim 
upplýsingar og ráðleggingar. Við spítalann starfa prestar og djáknar sem hægt er að kalla 
til á hvaða tíma sólarhrings sem er, til að veita stuðning og áfallahjálp. Aðstandendur og 
sjúklingar geta einnig fengið viðtal við félagsráðgjafa spítalans. 

Aðstandendur sjúklinga á gjörgæsludeild eru hvattir til að huga vel að eigin heilsu. Það er 
mikilvægt að borða vel og fara reglulega heim til að hvílast. Stuttar gönguferðir eða önnur 
hreyfing geta dregið úr streitu og bætt líðan. 

Fjölskyldufundir
Aðstandendum sjúklinga sem þurfa bráða innlögn á gjörgæsludeild býðst að fá fund með 
starfsfólki deildarinnar. Það sama á við ef dvöl á gjörgæslu dregst á langinn. Reynt er að 
halda slíkan fund eins fljótt og hægt er og geta aðstandendur síðan óskað eftir fundi eftir 
þörfum. Tilgangur fundarins er meðal annars að fara yfir mikilvæg atriði varðandi meðferð 
sjúklings og er markmiðið að allir séu vel upplýstir um gang mála. Gott getur verið að skrifa 
niður spurningar jafnóðum og þær vakna og hafa með á fjölskyldufundinn. 

Dæmi um spurningar: 
• Hver eru næstu skref í meðferðinni?
• Getur meðferðin valdið verkjum?
• Aðstandandi minn hefur tjáð óskir um takmarkanir á meðferð. Hvernig get ég komið 

þeim óskum á framfæri?

Þagnarskylda
Til að virða persónuvernd og einkalíf sjúklinga er mikilvægt að aðstandendur og aðrir 
heimsóknargestir ræði ekki það sem þeir verða vitni að á deildinni um aðra sjúklinga 
og þeirra fjölskyldur. 

Myndatökur og notkun samfélagsmiðla
Mikið veikir sjúklingar á gjörgæslu geta ekki gefið samþykki sitt fyrir myndatöku eða birtingu 
mynda, til dæmis á samfélagsmiðlum. Það á jafnt við um börn og fullorðna. Aðstandendur 
þurfa að íhuga vandlega hvað gert er við myndir og myndbönd sem teknar eru af sjúkl ing um 

á gjörgæsludeild. Myndir og aðrar upplýsingar á veraldarvefnum verða opinber gögn 
og hverfa aldrei alveg. Réttur sjúklinga á öllum aldri til friðhelgi einkalífs og verndunar 
persónu upplýsinga er lögbundinn. 

Myndatökur og hljóðupptökur af starfsmönnum eru óheimilar nema að fengnu formlegu 
og fyrirfram undirrituðu leyfi hvers og eins. 

Starfsfólk gjörgæsludeildar
Á gjörgæsludeildum Landspítala starfa margar starfsstéttir; hjúkrunarfræðingar, læknar, 
sjúkra liðar, ritarar, nemar og annað sérhæft starfsfólk. Deildirnar fá einnig þjónustu frá 
öðrum deildum, til dæmis varðandi endurhæfingu, tæknibúnað, rannsóknir, sálgæslu og 
lyf. Fjöldi nema í heilbrigðisgreinum heimsækja deildirnar árlega. Sjúklingar tilheyra mis­
mun andi sérgreinum læknisfræðinnar og sérfræðilæknar þeirra eru með í ráðum þegar 
meðferð er ákveðin. 

Öryggi og umhverfi gjörgæsludeildar
Sjúklingur á gjörgæsludeild er aldrei skilinn eftir einn á sjúkrastofu. Hjúkrunarfræðingur 
eða annar starfsmaður er hjá honum öllum stundum. 

Umhverfi gjörgæsludeildar er mjög tæknivætt. Þar eru notuð mörg tæki við eftirlit og 
meðferð sjúklinga. Flestir sjúklingar eru tengdir við vaktara (mónitora) til að fylgjast með 
lífsmörkum þeirra, til dæmis hjartslætti, blóðþrýstingi, súrefnismettun og öndunartíðni. 
Þeir geta einnig verið tengdir við vökva­ og lyfjadælur, öndunarvélar, blóðskilunarvélar 
eða önnur tæki til að styðja við líkamsstarfsemi sem ekki starfar eðlilega. 

Til að tryggja öryggi sjúklinga eru tækin stillt þannig að þau gefi frá sér aðvörunarhljóð 
við ákveðnar breytingar á lífsmörkum. Aðvörunarhljóð koma oft af litlu tilefni og án þess 
að hætta sé á ferð, til dæmis við hreyfingar sjúklings. Heilbrigðisstarfsfólk fylgist með 
lífsmörkum á skjám og getur brugðist hratt við ef tilefni er til. 

Töluvert ónæði getur verið af hljóðum frá tækjum eða öðru í umhverfinu. Reynt er að 
draga úr því eins og kostur er. Hægt er að nota heyrnartól fyrir sjúklinga sem minnka 
hávaða en í þeim er einnig hægt að hlusta á tónlist.

Meðferð með öndunarvél
Á gjörgæsludeild geta sjúklingar þurft að vera í öndunarvél í lengri eða skemmri tíma. 
Stundum er gríma sett yfir nef og munn til að styðja við öndun en í öðrum tilvikum er mjúk 
slanga (barkaslanga) þrædd niður í öndunarveginn. Sjúklingar geta þurft slævandi lyf til 
að þola þessa meðferð betur. Barkaslangan liggur á milli raddbanda og því geta sjúklingar 
í öndun ar vél hvorki talað né gefið frá sér hljóð. Sjúklingar með meðvitund geta hreyft 
höfuð ið til að gefa „já“ eða „nei“ til kynna. Til að auðvelda samskipti eru notuð mynda­
spjöld, spjald tölvur eða blöð og pennar. 

Þetta fræðsluefni er gert fyrir sjúklinga Landspítala og aðstandendur þeirra og er byggt á bestu þekkingu við útgáfu 
þess. Tilgangur fræðsluefnisins er að styðja við faglega ráðgjöf heilbrigðisstarfsfólks Landspítala sem veitir nánari 
upplýsingar eftir þörfum. Efninu er ekki ætlað að koma í stað einstaklingsbundinna leiðbeininga heilbrigðisstarfsfólks.

Aðstandendur eru hvattir til að tala við sjúklinginn og láta vita af nærveru sinni, jafnvel 
þótt hann virðist sofa. Heyrn getur verið til staðar þó að meðvitund virðist lítil. Að heyra 
kunnuglega rödd og finna nálægð og snertingu nákominna getur veitt öryggiskennd.

Persónulegir munir
Sjúklingi er velkomið að hafa hjá sér persónulega muni en mikilvægt er að merkja þá. Gott 
er að koma með tannbursta og önnur snyrtiáhöld. Velkomið er að hafa eigin raftæki hjá 
sér en einnig er hægt að fá afnot af spjaldtölvu og sjónvarpi. Talið er að það geti minnkað 
streitu hjá sjúklingum að hlusta á hljóðbækur eða tónlist. 

Símanúmer
Gjörgæsludeild E6, Fossvogi      543 7653

Gjörgæsludeild 12B, Hringbraut     543 7220

Hægt er að hafa samband allan sólarhringinn til að fá upplýsingar um líðan sjúklings. Best 
er að aðstandendur komi sér saman um að einn eða tveir úr hópi þeirra verði tengiliðir 
við deildina til að einfalda boðleiðir og samskipti. Aðstandendur eru hvattir til að kanna 
hvort símanúmer tengiliða séu rétt skráð svo hægt sé að hafa samband ef ástand sjúklings 
breytist. 

Við vaktaskipti getur verið erfitt að ná sambandi við hjúkrunar­
fræðinga og því er æskilegt að hringt sé á öðrum tímum. 

Vaktaskipti eru á eftirfarandi tímum: 
07:30­08:00 
15:00­15:30 
22:45­23:15 

Upplýsingar á öðrum tungumálum en íslensku
Hægt er að nálgast upplýsingar um dvöl á gjörgæsludeild á erlendum tungumálum á 
vefnum: https://icusteps.org/information/translations.

